
Bidang perakaunan merupakan salah satu peranan yang amat penting dalam membangunkan perniagaan
dan ekonomi negara yang stabil di masa hadapan. la memberi maklumat penting yang membantu
organisasi untuk membuat keputusan kewangan, mengekalkan ketelusan dan memastikan akauntabiliti.
Di Malaysia, profesion perakaunan merupakan salah satu kerjaya yang amat signifikan untuk kedua-
dua sektor awam dan swasta, termasuk syarikat, agensi kerajaan dan institusi kewangan. Justeru itu,
untuk memastikan bidang profesional yang berterusan yang mampu menyumbang kepada pertumbuhan
ekonomi di Malaysia, ia amat penting untuk menggalakkan generasi muda untuk menceburi bidang
perakaunan.

Selain itu, Malaysia kini menghadapi kekurangan akauntan profesional yang semakin serius. Institut
Akauntan Malaysia menyatakan bahawa Malaysia hanya mempunyai kira-kira 38,500 akauntan
berdaftar pada 2023, yang masih jauh di bawah sasaran nasional iaitu 60,000 akauntan profesional.
Jurang ini menyerlahkan keperluan mendesak untuk menarik lebih ramai pelajar melanjutkan pelajaran
perakaunan di institusi pengajian tinggi (The Edge Malaysia, 11 Julai 2023).

Salah satu cara untuk menggalakkan pelajar menceburi bidang perakaunan adalah dengan
meningkatkan kesedaran tentang pelbagai peluang kerjaya yang terdapat dalam profesion. Graduan
perakaunan tidak terhad untuk menjadi akauntan sahaja. Selain itu, mereka boleh berkhidmat sebagai
juruaudit, perunding cukai, penganalisis kewangan, mahupun pengurus kewangan. Permintaan untuk
akauntan dan juruaudit di Malaysia kekal kukuh pada masa sekarang dan di masa hadapan.

Institusi pendidikan juga memainkan peranan penting dalam menggalakkan minat bidang perakaunan
dalam kalangan pelajar. Guru dan pensyarah boleh memperkenalkan kaedah pengajaran yang menarik
seperti kajian kes dan aktiviti interaktif kepada para pelajar. Peranan guru dan pensyarah juga boleh
menjadikan subjek perakaunan lebih menarik dan relevan dengan kehidupan seharian mereka. Strategi

pengajaran ini membolehkan pelajar melihat aplikasi konsep perakaunan dalam konteks perniagaan
sebenar, seterusnya merangsang minat mereka terhadap bidang perakaunan (Sabli & Pfordten, 2024).

Strategi ketiga untuk menggalakkan generasi muda untuk memilih bidang perakaunan ialah
menyediakan mereka dengan pendedahan kepada profesional yang bekerja dalam industri perakaunan.
Sebagai contoh, ceramah kerjaya, lawatan industri dan menghadiri seminar membolehkan pelajar
berinteraksi dengan akauntan berpengalaman dan belajar tentang perjalanan kerjaya mereka.
Pendedahan tersebut boleh membantu pelajar meningkatkan pemahaman yang lebih baik tentang
profesion perakaunan dan memberi inspirasi kepada mereka untuk menceburi bidang perakaunan
sebagai pilihan kerjaya yang bermanfaat. Ini adalah kerana, profesion perakaunan mempunyai peluang
yang cerah kepada pelajar di masa hadapan (Jonathan et al., 2023). Menurut Norizan et al., (2023),
akauntan mampu memperoleh gaji yang tinggi dan juga diperlukan dalam hampir setiap sektor industri,
terutamanya dalam mencapai agenda global 17 Matlamat Pembangunan Mampan (SDGs) yang
bertujuan meningkatkan kualiti hidup generasi akan datang secara mampan.

Seterusnya, mengintegrasikan teknologi ke dalam pendidikan perakaunan boleh menarik generasi muda
yang berminat terhadap inovasi digital. Kebanyakan generasi muda kini lebih berminat dengan digital.
Dengan teknologi, perakaunan bukan sekadar angka. Ia juga melibatkan penggunaan alat digital untuk
membuat keputusan kewangan dan menyelesaikan masalah kritikal.

Kesimpulannya, untuk menggalakkan generasi muda memilih perakaunan memerlukan kerjasama
daripada kalangan pendidik, profesional daripada industri dan penggubal dasar. Memandangkan
kekurangan akauntan semasa di Malaysia dan permintaan yang semakin meningkat terhadap kepakaran
kewangan, strategi yang berkesan dapat meningkatkan kesedaran dan minat yang lebih tinggi dalam
perakaunan dalam kalangan pelajar. Untuk menarik lebih ramai pelajar ke bidang perakaunan dan
membantu dalam pembangunan ekonomi negara, kita perlu memberi pendedahan yang baik dengan
menggunakan strategi pengajaran yang menarik dan menunjukkan laluan kerjaya yang jelas.

